
Lënda: Rekomandim për analizimin e ngjarjes së ndodhur në 

fshatin Guci e Re, Shkodër, në datën 05.07.2015, nxjerrjen 
e përgjegjësive dhe trajnimin e punonjësve të Policisë së 
Shtetit. 

 

 

Drejtuar : Drejtorit të Policisë së Shtetit 
   Z. Haki ÇAKO 
          Tiranë 
 
 
 
 

I nderuar zoti Çako, 
 

 Në institucionin e Avokatit të Popullit ka bërë ankesë shtetësja Sh.Gj., e 
cila ndërmjet të tjerave shkruan se, në datën 05.07.2015, rreth orës 12:30, djali 
i saj M.Gj., duke qënë në banesë në fshatin Guci e Re, Shkodër, është dhunuar 
fizikisht në mënyrë çnjerëzore nga forca të shumta policie me uniforma të zeza 
dhe me kapuça në kokë dhe disa civilë. Sipas saj, këto forca kanë qënë në një 
aksion policor për kapjen e autorit të vrasjes së dy turistëve çek. Djali i saj ka 
qënë në banesë së bashku me gjyshen dhe vëllanë e mitur. Forcat  e policisë i 
kanë rënë derës së oborrit dhe djali i saj ka shkuar që ta hapë derën, por 
punonjësit e policisë pa bërë asnjë komunikim me të e kanë shtrirë në tokë dhe 
e kanë goditur me qytë automatiku dhe sende të forta duke i shkaktuar plagë 
dhe shëmbje në pjesë të ndryshme të trupit. Sipas saj, gjatë kohës që forcat e 
policisë ushtronin dhunë ndaj tij, ai nuk ka bërë asjë lloj rezistence ndaj tyre dhe 
se dhuna ndaj tij ka ndaluar kur forcat e policisë morën informacion se autori i 
vrasjes së shtetasve çek ishte kapur në një vend tjetër, në fshatin Grudë e Re. 
 Nga punonjësit e institucionit tonë në datën 13.07.2015 u morrë takim 
me shtetasin M.Gj., i cili ndodhej i paraburgosur në IEVP Shënkoll, Lezhë. Nga 
pyetja e tij me procesverbal, ndërmjet të tjerave ai deklaroi se, në datën 
05.07.2015, rreth orës 12:30 – 13:00, duke qënë në banesë në fshatin Guci e 
Re, Shkodër, është dhunuar fizikisht në mënyrë çnjerëzore nga forca të shumta 
policie me uniforma të zeza dhe me kapuça në kokë dhe disa civilë. Sipas tij, 
në kohën që ai dëgjoi thirrjet e policisë, shkoi që të hapte portën e oborrit, por 
është shtrirë në tokë dhe është urdhëruar prej tyre që të mos lëvizte se do ta 
vrisnin. Pasi ata e kanë lidhur me pranga e kanë dhunuar atë fizikisht për rreth 
30 minuta. Sipas tij, ai është goditur prej tyre me grushta, shkelma, qytat e 

automatikëve, dorezat e pistoletave, bisht sopate, si dhe e është tërhequr 
zvarrë për disa metra deri tek dera e banesës. Gjithashtu ai pretendon se 
punonjësit e policisë gjatë ushtrimit të dhunës e kanë fyer rëndë atë. Për shkak 
të goditjeve të shumta dhe të forta atij i janë shkaktuar dhimbje të forta, plagë 
dhe hemoragji në pjesën e fytyrës dhe në gjoks. Ai pretendon se, personi 
kryesor që ka ushtruar dhunë ndaj tij ka qënë Zëvëndësdrejtori i Policisë së 
Qarkut Shkodër Avni Canameti, të cilin ai e ka identifikuar nga një fotografi që 
ia kanë sjellë familjarët e tij në paraburgim.  
 Meqënëse nga ana punonjësve të institucionit tonë gjatë takimit të bërë 
me shtetasin M.Gj. u konstatuan shenja dhunë në fytyrën dhe në trupin e tij, me 
shkresën e datës 14.07.2015, u kërkua kryerja e ekspertimit mjekoligjor të tij 
dhe jemi në pritje të dërgimit të aktit të ekzaminimit.  
 Në vijim të hetimit administrativ të këtij rasti nga punonjësit e institucionit 
tonë u pyetën me procesverbal shtetasit Gj.Gj., M.Gj., Xh.Gj., M.M., M.M. dhe 
L.Rr.. Gjithashtu u pyetën edhe punonjësit e policisë, efektiv të Drejtorisë së 
Policisë të Qarkut Shkodër, si  zëvëndësdrejtori shtetasi Avni Canameti, i cili 
është një nga personat që ankuesi pretendon se e ka keqtrajtuar fizikisht, si 
dhe disa nga punonjësit e policisë që kishin marrë pjesë në veprimet e kryera 
në banesën e shtetasit M.Gj. në datën 05.07.2015, si Shefin e Komisariatit të 
Policisë Gazmend Demrozi, agjentin e policisë kriminale Arvit Salihi, 
specialistin e policisë së zonës Ylli Dardha, patrullën e policisë Gjergj Ashta 
dhe punonjësin e policisë rrugore Bahri Laçaj.  
 Sipas punonjësve të policisë, në banesën e ankuesit kanë qënë rreth 
200 punonjës policie të forcave speciale FNSH-së dhe RENEA-s dhe të 
Drejtorisë së Policisë të Qarkut Shkodër. Forcat e policisë kanë shkuar në 
banesën e ankuesit sepse kishin marrë një informacion nga banorët e zonës 
se autori i vrasjes se dy turistëve cek ishte fshehur në banesën e tij. Ata 
deklaruan se kanë shkuar në këtë banesë dhe kanë trokitur e thirrur për të 
hapur portën e havllisë, por megjithë thirrjet e shumta dhe me megafon porta 
nuk është hapur. Ndodhur në këto rrethana disa punonjës të forcave speciale 
kanë hyrë në oborr nga havllia dhe kanë mundur të hapnin portën. Personi që 
ka dalë nga shtëpia, shtetasi M.Gj., ka kundërshtuar urdhrin e policisë për të 
hapur portën dhe thirrjet e saj nëse kishte në banesë autorin e kërkuar. Ndodhur 
në këto kushte M.Gj. është urdhëruar nga forcat RENEA që të shtrihet në tokë 
dhe vinte duart prapa. Në prezencë të tij është bërë kontrolli i banesës dhe i 
disa ambienteve të tjera dhe nga kontrolli nuk është gjetur autori i kërkuar, por 
janë gjetur sende të ndaluara, si 1 automatik kallashnikov dhe disa krehera me 
fishek, 1 çifte pa leje dhe një sasi lënde e dyshuar si narkotike. Për këtë shkak 
ai është arrestuar në kushtet e flagrancës për veprën penale të mbajtjes pa leje 
të armëve luftarake dhe të mbajtjes e trafikimit të lëndëve narkotike.  
 Të gjithë punonjësit e policisë të pyetur nga ana jonë nuk pranuan që të 
kishin keqtrajtuar shtetasin M.Gj.. Gjithashtu ata deklaruan se nuk kishin parë 
që ai të keqtrajtohej as nga punonjësit e policisë të forcave speciale. Ndërkohë 
theksojmë se, dy punonjës policie pohuan se, kur e morën në dorëzim 
Maringlenin nga forcat speciale kanë konstatuar se ai kishte disa dëmtime në 
fytyrë dhe në trup. Sipas një punonjësi policie, kur atë e ka pyetur e ëma se 
kush e kishte rrahur, ai kishte thënë se e kishin rrahur policët e forcave speciale 
të cilët ishin me kapuça në kokë dhe jo policët që po e ruanin. 
 Deklarimet mohuese të punonjësve të policisë, se shtetasi M.Gj. nuk 
është dhunuar prej tyre dhe se ata nuk kanë parë që ai të jetë dhunuar as nga 
forcat speciale të policisë, rrëzohen nga provat e administruara gjatë hetimit 
administrativ të kryer nga ana jonë. Pretendimet e ankuesit se, ai është dhunuar 

fizikisht nga punonjësit e policisë Avni Canameti etj., provohen nga deklarimet 
e shtetasve Gj.Gj., M.Gj., Xh.Gj., M.M., M.M. dhe L.Rr., si dhe deklarimet e 
punonjësve të policisë Gjergj Ashta dhe Bahri Laçaj. Gjithashtu dhunimi fizik i 
shtetasit M. Gj. nga punonjësit e policisë të forcave speciale të RENEA-s dhe 
FNSH-së dhe të Drejtorisë së Policisë të Qarkut Shkodër provohet edhe nga 
dy fotografitë e bëra atij në banesë në kohën që ai ruhej nga dy punonjës 
policie, si dhe nga kartela ditore e shtetasit M.Gj. përpiluar nga ndihmësmjeku 
i Komisariatit të Policisë 731 FNSH Shkodër z. Lulzim Kukaj në datën 
06.07.2015. Sipas ankuesit dhe disa deklaruesve, dhuna e ushtruar ndaj tij 
është bërë në shënjë hakmarrjeje, sepse për shkak të ngjashmërisë së tij me 
autorin e kërkuar, punonjësit e policisë kanë dyshuar se ai ishte autori i vrasjes 
së shtetasve çek. 
 

 Në përfundim të shqyrtimit dhe hetimit administrativ të kësaj çështjeje 
dhe dokumentacionit të administruar nga ana jonë arritëm në konkluzionin se, 
ndaj shtetasit të paraburgosur M.Gj. është ushtruar dhunë fizike nga punonjësit 
e policisë në momentin e kontaktimit me të në banesën e tij. Kjo sjellje e bërë 
ndaj tij nga punonjësit e policisë, duke e goditur me shqelma, grushta, qytë 
automatiku, doreza pistolete dhe bisht sopate përbën një trajtim çnjerëzor. Si 
pasojë e kësaj dhune, ankuesit i janë shkaktuar dhimbje e vuajtje të rënda fizike 
shpirtërore.  

Sipas nesh, nga punonjësit e policisë janë konsumuar elementët e 
veprës penale të “Torturës”, e kryer në bashkëpunim. Dhuna e ushtruar nga 
punonjësit e policisë ndaj të arrestuarit është bërë me qëllim ndëshkimin e tij 
për shkak se ata kanë dyshuar se ai ishte autori i vrasjes së shtetasve çek. 
Ankuesit i është shkelur e drejta themelore e garantuar nga neni 25 i 
Kushtetutës dhe neni 3 i Konventës Evropiane për mbrojtjen e të drejtave dhe 
lirive themelore të Njeriut, për t’iu mos u nënshtruar torturës, dënimit apo 
trajtimit mizor, çnjerëzor ose poshtërues. 

 
 Përveç sa më sipër, ne konstatojmë se veprimet e kryera nga punonjësit 

e policisë në këtë rast ndaj shtetasit M.Gj, duke e dhunuar atë fizikisht dhe fyer 
rëndë nuk janë në përputhje me rregullat e parashikuara në aktet normative në 
fuqi të cilat rregullojnë veprimtarinë e Policisë së Shtetit.  
 Sjellim në vëmendje se, në bazë të nenit 2 të Ligjit nr. 108/2014 “Për 
Policinë e Shtetit”, Policia e Shtetit ka për mision ruajtjen e rendit e të sigurisë 
publike, ruajtjen e personaliteteve të larta shtetërore dhe objekteve të rëndësisë 
së veçantë, garantimin e zbatimit të ligjit, në përputhje me Kushtetutën dhe 
aktet ndërkombëtare, duke respektuar të drejtat dhe liritë e njeriut. Ndërsa sipas 
nenit 94 të këtij ligji, punonjësi i policisë është i detyruar të respektojë rregullat 
e sjelljes dhe etikës gjatë përmbushjes së detyrave. 
  

 Në përfundim të këtij hetimi administrativ kemi arritur në konkluzionin se, 
veprimet e punonjësve të policisë të përshkruara më sipër përmbajnë elementët 
e veprës penale të “Torturës”, e kryer në bashkëpunim, të parashikuar nga 
nenet 86 dhe 25 të Kodit Penal, të ndryshuar. 

 Për këto arsye me shkresën e datës 24.07.2015 i rekomanduam 
Prokurorisë së Rrethit Gjyqësor Shkodër, “Fillimin e hetimeve në ngarkim të 
punonjësve të policisë Avni Canameti etj, efektiv të Drejtorisë së Policisë të 
Qarkut Shkodër dhe të forcave speciale të RENEA-s dhe FNSH-së, të cilët kanë 
marrë pjesë dhe kanë kryer veprime policore me të arrestuarin M.Gj. për veprën 

penale të “Torturës”, e kryer në bashkëpunim, parashikuar nga nenet 86 dhe 
25 të Kodit Penal, të ndryshuar.” 

Veprimet e punonjësve të policisë, të cilat i përshkruam më sipër janë 
tregues i humbjes së kontrollit dhe të qetësisë së tyre gjatë kryerjes së detyrës 
ligjore. 

Ne vlerësojmë se, sjellja e punonjësve të policisë në këtë rast cënon 
rëndë imazhin e Policisë së Shtetit dhe dëmton e trondit besimin e publikut tek 
ky organ. 
   

Për sa më sipër, bazuar në nenin 63/3 të Kushtetutës së Republikës së 
Shqipërisë ku parashikohet se: “Avokati i Popullit ka të drejtë të bëjë 
rekomandime dhe të propozojë masa kur vëren shkelje të të drejtave të njeriut, 
nga administrate publike”, dhe në nenin 21/c të Ligjit Nr.8454 datë 04.02.1999 
“Për Avokatin e Popullit”, i ndryshuar, ku thuhet se: “Në përfundim të kryerjes 

së hetimeve Avokati i Popullit paraqet rekomandime për marrje masash për 
vënien në vend të së drejtës së shkelur tek organi epror i organit që ka 
shkaktuar shkeljen”,  

 
R E K O M A N D O J M Ë : 

 
1. Analizimin e ngjarjes së ndodhur në fshatin Guci e Re të Shkodrës në 

datën 05.07.2015 dhe nxjerrjen e përgjegjësive konkrete.  
 
2. Marrjen e masave të nevojshme për trajtimin e punonjësve të Policisë 

së Shtetit me qëllim zbatimin e rregullave të sjelljes dhe etikës, si dhe ruajtjen 
e qetësisë dhe të kontrollit të veprimeve të tyre gjatë përmbushjes së detyrave 
për kërkimin dhe kapjen e autorëve të veprave penale.  

 
3. Ky rast të përgjithësohet në strukturat e Policisë së Shtetit me qëllim 

parandalimin në të ardhmen të veprimeve të tilla të pahijshme dhe të padenja 
për punonjësit e Policisë së Shtetit. 

  
Për qëndrimin që do të mbani dhe masat që do të merrni në zbatim të 

këtij rekomandimi, lutemi të na ktheni përgjigje brenda 30 ditëve konform nenit 
22 të Ligjit nr. 8454 datë 04.02.1999 “Për Avokatin e Popullit”, i ndryshuar.   

 
Duke besuar në mirëkuptimin dhe bashkëpunimin tuaj, 
 
 

   
            
              AVOKATI I POPULLIT 
 
 
         Igli TOTOZANI 


